
Shri Shastri(Ayyappa) Suprabhatam

శ్రీశాస్తృ (అయ్యప్ప)సుప్రభాతమ్

మోహినీసుప్రజా  శాస్తః పూర్వాసన్ధ్యా  ప్రవర్తతే   ।
ఉత్తిష్ఠ నరశార్దూల  కర్తవ్యం దైవమాహ్నికమ్  ॥ ౧॥
ఉత్తిష్ఠోత్తిష్ఠ   శబరీశ ఉత్తిష్ఠ వ్యాఘ్ర /గజవాహన ।
శ్రీపూర్ణపుష్కలాకాన్త   త్రైలోక్యం  మఙ్గలం  కురు ॥౨॥
శాస్తః సమస్తజగతాం మహిషీనిహన్తః
శ్రితహృద్విహారి  మనోహరదివ్యమూర్తే ।
శ్రీస్వామిన్  శ్రితజనప్రియ   దానశీల
శ్రీశబరినాథగురవే  తవ సుప్రభాతమ్  ॥ ౩॥
తవ సుప్రభాతమరవిన్దలోచన 
భవ సుప్రసన్నముఖచన్ద్రమణ్డల    ।
ఋషిసిద్ధదేవప్రముఖైః    సమర్చిత
శబరిశైలనాథ  శరణం దయానిధే ॥ ౪॥
ప్రాతః  ప్రబుద్ధఋషయస్సముపాస్య   సన్ధ్యాం
ఆకాశసిన్ధుకమలాని  మనోహరాణి ।
ఆదాయ పాదయుగమర్చయితుం ప్రపన్నాః
శ్రీశబరినాథగురవే  తవ సుప్రభాతమ్  ॥ ౫॥
అబ్జానన  హరిహరోద్భవ సున్దరాఙ్గ
త్వద్విక్రమాదిచరితం  విబుధాః స్తువన్తి  ।
భాషాపతిః పఠతి వాసరశుద్ధిమారాత్
శ్రీశబరినాథగురవే  తవ సుప్రభాతమ్  ॥౬॥
ఈషత్ప్రఫుల్లసరసీరుహనారికేల -
పూగద్రుమాది  సుమనోహరపాలికానామ్ ।
ఆవాతి మన్దమనిలః  సహదివ్యగన్ధైః
శ్రీశబరినాథగురవే  తవ సుప్రభాతమ్  ॥ ౭॥

ఉన్మీల్య నేత్రయుగముత్తమపఞ్జరస్థాః  
పాత్రావశిష్టకదలీఫలపాయసాని   ।
భుక్త్వా సలీలమథ కేలిశుకాః పఠన్తి
శ్రీశబరినాథగురవే  తవ సుప్రభాతమ్  ॥౮॥
భృఙ్గావలీ  చ మకరన్దరసానువిద్ధ  -
ఝఙ్కారగీతనినదైః  సహ సేవనాయ ।
నిర్యాత్యుపాన్తసరసీకమలోదరేభ్యః
శ్రీశబరినాథగురవే  తవ సుప్రభాతమ్  ॥౯॥
పద్మేశమిత్రశతపత్రగతాలివర్గాః  
హర్తుం శ్రియం  కువలయస్య నిజాఙ్గలక్ష్మ్యా  ।
భేరీనినాదమివ భిభ్రతి  తీవ్రనాదం
శ్రీశబరినాథగురవే  తవ సుప్రభాతమ్  ॥ ౧౦॥
శ్రీమన్నభీష్టవరదాఖిలలోకబన్ధో 
శ్రీధర్మశాస్త (ః) జగదేకదయైకసిన్ధో  ।
శ్రీదేవతాగృహభుజాన్తరదివ్యమూర్తే
శ్రీశబరినాథగురవే  తవ సుప్రభాతమ్  ॥ ౧౧॥
సేవాపరా ఋషిసురేశకృశానుధర్మ-
రక్షోఽమ్బునాథపవమానధనాధినాథాః ।
బద్ధాఞ్జలిప్రవిలసన్నిజశీర్షదేశాః   
శ్రీశబరినాథగురవే  తవ సుప్రభాతమ్  ॥ ౧౨॥
సూర్యేన్దుభౌమబుధవాక్పతికావ్యసౌరి -
స్వర్భానుకేతుదివిషత్పరిషత్ప్రధానాః ।
త్వత్పాదదర్శనాయాత్యుత్సుకాః ప్రతీక్షన్
శ్రీశబరినాథగురవే  తవ సుప్రభాతమ్  ॥ ౧౩॥
త్వత్పాదధూలిభరితస్ఫురితోత్తమాఙ్గాః
స్వర్గాపవర్గనిరపేక్షనిజాన్తరఙ్గాః    ।
కల్పాగమాకలనయాఽఽకులతాం లభన్తే
శ్రీశబరినాథగురవే  తవ సుప్రభాతమ్  ॥ ౧౪॥

త్వద్గోపురాగ్రశిఖరాణి   నిరీక్షమాణాః
స్వర్గాపవర్గపదవీం   పరమాం శ్రయన్తః  ।
మర్త్యా మనుష్యభువనే మతిమాశ్రయన్తే
శ్రీశబరినాథగురవే  తవ సుప్రభాతమ్  ॥ ౧౫॥
శ్రీశబరినాయక  దయాదిగుణామృతాబ్ధే
దేవాధిదేవ జగదేకశరణ్యమూర్తే ।
శ్రీమన్  నృదైవతగణాదిభిరర్చితాఙ్ఘ్రే 
శ్రీశబరినాథగురవే  తవ సుప్రభాతమ్  ॥ ౧౬॥
శ్రీశబరినాథ  పురుషోత్తమ దేవదేవ
శ్రీభూతనాథ  శివపుత్రక  దీనబన్ధో ।
మృగయాప్రియ  శరణాగతపారిజాత
శ్రీశబరినాథగురవే  తవ సుప్రభాతమ్  ॥ ౧౭॥
కన్దర్పదర్పహరసున్దర   దివ్యమూర్తే
కాన్తారవాస విపులాక్ష దయాఽఽర్ద్రచిత్త  ।
కల్యాణనిర్మలగుణాకర దివ్యకీర్తే
శ్రీశబరినాథగురవే  తవ సుప్రభాతమ్  ॥ ౧౮॥
ఏలాలవఙ్గఘనసారసుగన్ధితీర్థం  
దివ్యం వియత్సరితి హేమఘటేషు పూర్ణమ్  ।
ధృత్వాద్య వైదికశిఖామణయః  ప్రహృష్టాః 
తిష్ఠన్తి   శత్రుదమన  తవ సుప్రభాతమ్  ॥ ౧౯॥
భాస్వానుదేతి వికచాని సరోరుహాణి
సమ్పూరయన్తి నినదైః  కకుభో విహఙ్గాః  ।
త్వత్ప్రియజనాః సతతమర్థితమఙ్గలాస్తే 
ధామాశ్రయన్తి  తవ శుభఙ్కర సుప్రభాతమ్  ॥౨౦॥
శబరీనివాస నిరవద్యగుణైకసిన్ధో
సంసారసాగరసముత్తరణైకసేతో  ।
వేదాన్తవేద్యనిజవైభవభక్తభోగ్య
శ్రీశబరినాథగురవే  తవ సుప్రభాతమ్  ॥౨౧॥
ఇత్థం  శబరిశైలపతేరిహ  సుప్రభాతం

యేమానవాః ప్రతిదినం  పఠితుం ప్రవృత్తాః  ।
తేషాం ప్రభాతసమయే  స్మృతిరఙ్గభాజాం
ప్రజ్ఞాం   పరార్థసులభాం  పరమాం ప్రసూతే  ॥౨౨॥
ఇతి శ్రీశాస్తృ (అయ్యప్ప)సుప్రభాతం  సమ్పూర్ణమ్  ॥

